
Èkèleezìyà Museeswisha,

Kùdì Maalu À Pa Buloba

 Yesu Kilisto, Mwanende, ne mmutupe bintu byônsò
cyanaana mu Kilisto. Tudi ne kusakidila kûdì Wêwè,

Mukalenge, bwa mishindu ya dyêsè idi mitupa ku Mulambu ewu
munene ne udi kumutu kwabyônsòwakatupaYesu kuKalvariyo,
mu mushindu wa ne wôwò ewu mmutupungishe kadi kutwaluja
mu bulunda ne mu luse kûdì Wêwè, bwa tumone mwa kupeta
busambi ebu dya ne baakafunda ne: “Nwênù bashaale munda
Mwanyi, ne Mêyì Aanyi munda mwenu, nudi mwa kulomba
cyônsò cinwaswa aci, ne nebànwěnzèlèci.” Mpindyewu, tudi
ne kusakidila bwa cyôcì eci, ne tudi tulomba bwa Wêwè utupe
diitabuuja dya kuciitabuuja ne byônsò bidimundamwetu.
2 Mpindyewu anyishaku, Mukalenge, tuteeke ku luseke
mudimu mukole wônsò wa dituku edi, diditacisha dyônsò dya
mu meeji dya mu nsombelu ewu, kubangila anu ku mulami wa
ntempelo too ne ku mpaasata, bwa kakwikadi kantu nansha
kamwe mu meeji etu mpindyewu to, pa kuumusha anu dindila,
diteeleja ne kaneemu kônsò Nyuma Mwîmpè mwikale wakula
neetu, bwa twamona mwa kukumbajaku cintu kampanda cya
cîmpè, bwa kutamba kumanya maalu adi aKutangila, ku
didisanga dyetu pamwe edi. Bwalu, Mukalenge, mbushuwa ne
ke bwa cinyi tudi balwe mu dituku edi dya luuya lukole. Akula
neetu mu Dîyì Dyebe didi ne mwoyi, ne wanyishe bwa Dîyì
didi ne mwoyi edi disombele munda mwetu ne diikadile munda
mwetu, bwa twamona mwa kusongiibwa ne kulongeshiibwa,
kabiyi ku maalu a pa buloba to, kadi bashintulula ku divwija
dya nyuma wetu mupyamupya, mu mmwenekelu wa Mwânà wa
Nzambi. Kaa, myoyi yetu idi izakala patudi twela meeji, ne
disanka didi dituuta nkoka mu misuuka yetu, pa kumanya ne
twêtù aba tudi mwa kubiikidiibwa ne tudi bânà baa balume ne
baa bakaji baa Nzambi. Tudi biimane ku mwelelu menemene
wa Dilwa Dyende Diibîdì, ne matunga ônsò ne makalenge
biikale bizakalala mwinshi mwa makàsà etu, bintu byônsò bya
pa buloba munkaci mwa kujimina, kadi twêtù tudi bamanye
ne dîngà dituku Yêyè nealwe kutwangata bwa kuya neetu mu
Bukalenge mwikala kamuyi mwa kwikalaku ndekeelu nansha,
anyi, bwôbò abu kabwadyakunyungishiibwaku to. Nenku patudi
twela meeji ne tudi mpindyewu ewu ba—bantu beena bwine
Bukalenge abu! Eyi Nzambi, tengula myoyi yetu ne maci etu
leelu ewu; ku—ku Nyuma Mwîmpè, ku dyowesha dya ne Mâyì
a Dîyì. Bwalu tudi tubilomba mu Dînà Dyende ne bwa butumbi
Bwende. Amen.

3 Ndi ne dijinga dya kulenga cyena bwalu mu dinda emu.
Bwalu, mvwa njinga kwakula pa cintu kampanda cishiilangane
ndambu bu kwôkò ne cya kwikala mudimu wa dyondopa,
kadi tuvwa bamanyishe ne twarta twa disambila nebàtwăbànyè
pa dîbà mwandamukulu, too ne pa dîbà mwandamukulu ne
tusunsa makumi asatu anyi pa dîbà citeema. Nenku ndi anu…
Billy walu kumbelu kukaadi ndambu wa tusunsa mwikale
wamba ne kakuvwa nansha muntu mwine mwaba ewu to,
pa nanku kî mmwabanye twarta twa disambila to. Pa nanku
netwikale…Mvwamwelemeeji bwa kwangata kubala eku, bwa
kulongololaku ekeleeziya ku bilema. Nenku ndi muswe kwakula
pa cyena bwalu cya ne: Èkèleezìyà Museeswisha, Kùdì Maalu À
Pa Buloba. Ndi njinga kubala ndambumpindyewumuMukanda
waBalumbulwishi, nshapitawa 16, kubangila kumvensawa 10.

Nenku Delila kwambilaye Shimishoona ne: Mona,
wêwè wandembakaji be, ne wânshimì; bwa mpindyewu
ngambìlăku, nyewu nkulomba, cyûdì wêwè ewu mwa
kuswikiibwa naaci.
Nenku yêyè kumwambila ne: Wêwè munswike bikole

ne myonji mipyamipya idibo kabayiku banji kuswika
naayi kacya, aapu nênshaalè mutekete, ne nêngìkalè bu
muntu mukwabo yônsò ewu.
Delila kwangataye myonji mipyamipya e

kumuswikaye naayi, nenku kumwambilaye ne: Beena
Peleshete nyawu badi pambidi peebe, Shimishoona.
Nenku kuvwa baalaaminyi muntwamu bindile biikale
basombele mu nzubu wa bulaalu. Nenku yêyè kuyikosa
ku maboko ende anu bu mândà.
Nenku Delila kwambilaye Shimishoona ne: Too ne

mpindyewu wandembakaji peebe be, ne wângambìdì
mashimi; ngambìlăku ne mpenyi paudi mwa
kuswikiibwa. Nenku yêyè kumwambila ne: Wêwè
mulukè…bipya bya nsuki mwandamutekete ku mutu
kwanyi, ne cipya cya mwonji.
Nenku yêyè kuyilamakaja ku mabaya masonga,

ke kumwambilaye ne: Beena Peleshete nyawu badi
pambidi peebe, Shimishoona. Nenku yêyè kutabuluka
ku tulu, e kuya ne mpoopu awu ne bipàndà, ne cipya
cya mwonji aci kabidi.
Nenku yêyè kumwambila ne: Mmunyi mûdì mwa

kwamba ne: Ndi mukunange, paudi mu mwoyi webe
kuyi naanyi? nyewu wandembakaji misangu eyi isatu,
ne wêwè…mungambile mwaba udi bukole bwebe
bunene ebu busanganyiibwa, ne kwêna mungambile
mwaba udi bukole bwebe bunene ebu busanganyiibwa.
Nenku kwenzekabi ne, paakamanaye kumutacisha ku

dituku ne ku dituku ne mêyì ende, mwikale umwenzeja

mu mushindu wa ne musuuka wende wakatacishiibwa
wamba kufwa;
Nenku ke yêyè kumulùkila byônsò bivwa mu mwoyi

wende, e kumwambilaye ne: Kapaaya kakatu kanji
kupita mu wanyi mutu ewu to; bwalu mêmè ewu
ntu Munaazi mulambula kudi Nzambi kubangila anu
munda mwa maanu wanyi: bôbò anu bankungule nsuki,
aapu bukole bwanyi nebungumuke, nenku nênshaalè
mutekete, ne nêngìkalè bu mudi muntumukwabo yônsò
ewu.
Nenku paakamona Delila ne yêyè wakamulùkila

byônsò bivwa mu mwoyi wende, ke kuyaye kabiikila…
bakalenge baa beena Peleshete, kubambilaye ne:
Lwâyaayi bwa ewu musangu, bwalu yêyè nyewu
wandeeji byônsò bivwa mu mwoyi wende. Nenku
bakalenge baa beena Peleshete kulwabo kudiye, ne
kukebabo mfranga, anyi kumutwadilabo mfranga mu
cyanza cyende.
Nenku ke kumulaadikaye pa binù byende; ne

kubiikilaye muntu mulume, nenku yêyè ewu
kumukungwishaye bipya bya nsuki mwandamuteke
bivwa ku mutu kwende; nenku…kubangabi
kumubungamija, ke bukole bwende kumuumukabu.
Nenku yêyè kwamba ne: Beena Peleshete nyawu badi

pambidi peebe, Shimishoona. Nenku yêyè kutabuluka
ku tulu, e kwambaye ne: Nêmpatukè anu bu misangu
mikwabo ya kumpala, ne nêndìnyùkùlùlè. Nenku yêyè
kavwa mumanye ne MUKALENGE ukaavwa mumane
kumushiya to.

4 Mpindyewu ndi njinga kubala, bwa kubala kwa cyena
bwalu eci, maalu adi asanganyiibwa mu Mukanda wa
Bwakabuulwibwa, nshapita 2, kubangila ku nvense wa 21 too
ne ku wa 23.

Nenku ndi mumupe cipòòlò bwa kunyingalalaye ku
masandi ende; kadi kî mmunyingalale nansha.
Mona, mêmè nêmmukùpè mu bulaalu, ne bônsò badi

benda nende masandi mu makenga makole, amba anu
bôbò banyingalale ku byenzedi byabo.
Ne mêmè nênshipè bânà bende ne lufu; ne ekeleeziya

yônsò neimanye ne mêmè ke utu ukenketa twonyi
ne myoyi: ne nêmpe muntu ne muntu wa kunudi
bilondeshile midimu yende.
Mukalenge anyisheku asakidile mabenesha Ende ku kubala

kwa Dîyì Dyende.
5 Shimishoona, mufwanangane bikole menemene ne
ekeleeziya, wakabanga anu bîmpè. Wakabanga mwikale

mulonde njila mwîmpè. Wakabanga, ne bavwa bamubiikila
ne mmuntu wa bukole ne wa bukitu. Wakabanga, mwikale
ukwacila Mukalenge mudimu, mwikale mulame Mêyì Ende
ne wenza Mikenji Yende. Nenku aci civwa anu bu mudi
ekeleeziya. Byakabanga, anu bu mutudi bafwanyine kwamba,
mu ngaakwilu wa pa buloba ebu ne, mukulu mwindila
wakaditapa nsesu. Wakabanga ne dilama dya Mikenji ya
Mukalenge. Nenku pavwa anu Shimishoona ulonda Mukalenge,
Mukalenge uvwa ukwatamudimu ne Shimishoona.

6 Bwalu, Nzambi udi mwa kulama muntu yônsò naka ne
kukwata mudimu ne muntu yônsò wîkala mwa kuMulonda awu,
bwalu aci ncitangile Nzambi. Kadi patukaadi tuya ku luseke,
kule ne maalu a Nzambi, aapu Nzambi kêna mwa kukwata
kabidi neetu mudimu to. Patwikala mwa kwenda kulonda
Mikenji ya Nzambi biikale bashimate, patwikala mwa kushaala
mu mabeji a Bible ne kukuukwila bilondeshile Dîyì difunda,
kuMukuukwila mu Nyuma ne mu Bulelela bwa Dîyì, aapu kaayi
Nzambi udi mwa kukwata mudimu ne muntu kana yônsò ewu
paa nkaayende. Kadi pakaadiye upeta meeji kampanda bwa
kuseesuka wenda ulonda cîngà cintu kampanda, aapu kaayi
Nzambi kênamwakukwatamudimu kabidi nemuntu awu to.

7 Pa nanku, Shimishoona udi ci—cimfwanyi cya pabwaci cya
ekeleeziya leelu ewu. Paakabanga ekeleeziya, Nzambi uvwamwa
kukwata mudimu ne ekeleeziya, bwalu ekeleeziya uvwa wenda
ulonda Mikenji ya Mukalenge ne lukunukunu lwônsò, mwikale
ulama mêyì ne mikandu Byende byônsò, ne mwikale wenza
Mikenji Yende yônsò. Nenku Nzambi uvwa ne ekeleeziya. Kadi
bidi bimweka anu bu ne kukaadi bu kaaba kampanda kadi kàfìla
butekete munkaci mwa ekeleeziya.

8 Nwavulukaayi ne, twêtù katwena balwe kwenza didya dya
piquenique to, kadi tudi balwe mu cyalu cya mvita. Bantu
bààbûngì batu anu badicinkila ne padiye ushaala mwena Kilisto
ne ke cyônsò cidi cikengela kwenza, ne abu bwalu bwajiki
kashidi, byenze ne padiye ushaala mwena Kilisto maalu ônsò
adi ashaala mapeepele. Kwikadi uditeekela aci mu mutu to.
Bwalu, ndi nshaala mwena Kilisto mbwa kulwangana mvita,
kulwangana mvita mîmpè ya diitabuuja. Ndi nshaala mwena
Kilisto, mbwa kubwela mu milongo ya balwanganyi baa mvita.
Twêtù tudi basalaayi beena Kilisto, nenku bidi bikengela
twibidijiibwe ne tubandishiibwe myânzù, ne tumanye mayele
ônsò a mwena lukuna, tumanye mwa kudikolesha, tumanye
mushindu wa—wa kulwangana mvita. Nenku tudi mwa kwenza
ciine aci anu mwikala Nyuma Mwîmpè mwa kutubuulwilaci.
Katwena mwa kwangata cidi ditunga dikwabo dyônsò naka
mwa kutwambila patuyaaya ku mvita to, amwe a ku meeji abo
bôbò. Kadi bikengela twangate etu meeji twêtù, mushindu udi
Nyuma Mwîmpè mufwanyine kutuludika awu, ne meeji adiYe

mufwanyine kutupa awu, bwalu Yêyè ke Kùmàndà Munene wa
cilwilu cya beena Kilisto.
9 Shimishoona uvwa wenza bîmpè, yêyè uvwa muntu
munene too ne paakabangaye, paakabangaye mu mushindu
kampanda (bu mutudi mwa kwinyika cyôcì ne) kulalakana bu
cidingidingi, too ne paakabangaye kupatuka kuya pambelu
pa citupa cya buloba cyende yêyè. Ne ekeleeziya pende uvwa
wenda anu bîmpè, uvwa wenda bîmpè menemene too ne
paabangibo kupatuka kuya pambelu paa citupa cyabo cya
buloba. Shimishoona wakabanga wenda unaya ne bakaji
pambidi. Bya bwalu kavwa unaya nansha ne bânà baa bakaji
baa beena Izaleela to, wakabanga kwikala unaya ne bânà baa
bakaji baa beena Peleshete.
10 Nenku aci’s cidi cifwanangana mu mushindu kampanda
ne cidi ekeleeziya mwenze. Yêyè ewu kaakabangaku kwenza
mananga ne baa mwabo bôbò to, wakaseesuka kubanga wenda
ulonda bavwa kabayi beena kwitabuuja ne wakabanga kunaya
ne bakaji bavwa kabayi beena kwitabuuja. Mwaba awu ke
utwakenzela cilema, cimwe mene cya ku bilema bya bitambe
bunene, mpaakabanga ekeleeziya kwenza bintu bivwa kabiyi
bîmpè to.Wakabanga, bu Shimishoona, kulamamalundamabi.
11 Shimishoona, cikondo cyônsò civwaye mu bulunda ne
cisamba cya Mukalenge aci, uvwa wenza maalu malulame. Kadi
paakabangaye kunaya ne balunda babi, ke paakapetaye ntatu.
12 Nenku ke mushindu udibi ne ekeleeziya. Pavwa ekeleeziya
ulonda mu kaneemu kônsò ku dituku ne ku dituku bulombodi
bwa Nyuma Mwîmpè, Nzambi uvwa ubabenesha, ne bishima
ne bimanyinu ne maalu a kukema bivwa bifila ekeleeziya. Kadi
paakabangaye malunda mabi, ne baa pa buloba! Cimwe cya
ku bintu bitambe bubi cyakenzaye, ne bintu bya kumpala
byakenzaye, wakabanga kudyenza bulongolodi, kushipaye
malanda munkaci mwa beena kwitabuuja bakwabo, anu
bwalu baakamona ne matunga mmadyěnzè bulongolodi. Kadi
Evanjeeliyo munene ewu kî mmulongolwela ditunga dimwepele
anyi cisamba cimwepele nansha. Mmulongolwela “yônsò udi
muswe, alwe,” matunga ônsò, bifuku byônsò, myakulu yônsò,
cisamba cyônsò. Nzambi kavwaku ne meeji a twêtù kwela
mikalu to.
13 Kadi bantu baakajinga kufwanangana ne, badi
badifwanyikija, anyi kutentula, kwenza mudi baa—baa pa
buloba benza, kwamba bintu bidibo bamba, kutuuta dyakalenga
mwakatuutabo bôbò. Twêtù katwenaku mwa kutuuta
dyakalenga pa kwenza cikampanda anyi cikansanga cidi baa
pa buloba benza to. Tudi mwa kutuuta dyakalenga anu patudi
tulonda mêyì ne mikandu bya Nzambi ne Wende mushindu
wa dyenza maalu. Katwenaku mwa kutuuta dyakalenga, pa
kudifwanyikija ne baa pa buloba nansha. Piikala cyapu cya

mfwanka cituute dyakalenga ditambe bunene bwa télévision,
ne piikala misumba ya bapaanyi baa maala a bière ne a
wìskî batuute dyakalenga ditambe bunene ku dikwacisha
dya télévision, aci kî ncimanyinu cya ne ekeleeziya neatuute
dyakalenga bwa télévision to. Dyakalenga dya ekeleeziya
ndilaale ku diyiisha dyaEvanjeeliyo, dyaBukole bwaNzambi, ne
dileeja patooke dya Nyuma. Katwena mwa kwamba ne mbwalu
télévision mmwenze cikampanda ne cikansanga bwa cyapu cya
mfwanka ne bya—ne byapu bikwabo to! Katwena ne Mufundu
nansha umwepele bwa twêtù kudifwanyikija ne bantu abu to.
Ne twêtù biine patudi twenza cyôcì aci, tudi mwa kukoka bantu
mintuta ne mintuta, kadi kî ng’aci cidi Nzambi mututumine dîyì
bwa kwenza to. Tutu twela meeji ne nyawu tudi baa meekala
ônsò, babande too ne mu katongobela, malongolodi manene,
adi enza bwa bintu binene byenzeke, ne aci ke dituuta dya
dyakalenga. Tudi anu munkaci mwa kufwa ku dituku ne ku
dituku cibì biikale biimanyine kuulu, mu ngaakwilu wa nyuma!
Bu twêtù mwa kwikala mìlìyô dikumi ya bantu baa bukole mu
dinda emu, kadi Nyuma Mwîmpè kayi neetu to, mbipiciibwe
ne twêtù biimane bantu dikumi ne Nyuma Mwîmpè mwikale
neetu. Katwena mwa kwikala tudifwanyikija ne baa pa buloba
nansha.
14 Nenku cimwe cya ku bintu bya kumpala, civwa ne,
ekeleeziya wakabanga kudyenza bulongolodi. Bulongolodi bwa
kumpala buvwa ng’ekeleeziya wa Katolike, pashiishe kulwaku
ekeleeziya wa ba-Luthériens. Paakadilongololabomu ekeleeziya
wa Katolike bwa bôbò kumuvwija bulongolodi, ke dîngà dituku
kulwaku lubila ne: “Beena Peleshete nyawu badi pambidi peebe,
Shimishoona,” ke Shimishoona kukosa myonji ya ciswikidi
ya ekeleeziya wa Katolike, ke Martin Luther kupatukaye, ne
malongolodi.
15 Pashiishe kuswikabo ekeleeziya ne mwonji mukwabo, bu
mwakenza Delila. Nenku kubangabo…pamutu paa kwikalabo
ne bantu babiikila kudi Nzambi, bantu bavwa babiikila kudi
Nyuma Mwîmpè; pàmwăpa bavwa kabayi bamanye nansha
ABC to, kadi biikale bamanye Kilisto. Pashiishe ke ekeleeziya
kushaalaye wa bantu baa ngaakwilu ne mvwadilu wa kapelu,
mwikale munoona bilondeshile baakudi baa beena cìdììdì.
Nenku kukengelabi bwa bôbò kupa bayiishi baabo “diplôme dya
doctorat,” bikengela muntu ne muntu ikale Docteur en Divinité.
Aci ke mwonji mukwabo wakaswikabo naawu ekeleeziya. Bantu
banyeemena ku dilonga dya tulaasa, seminere yônsò udyenzeja
pende bwa kupatula mumanyi mupiluluke bîmpè mupicidile
bwa ekeleeziya yabo yamona mwa kuditambishilapu ne: “Wetu
mpaasata udi Docteur en Divinité.” Nenku cyakenzabo ncinyi?
Muntu yônsò ukeba bwa kwikala ne dimanya dipite dya
mukwabo. Ee, aci paaci kacyenaku ne cidici cyamba kumpala
kwa Nzambi nansha.

16 Nenku kabyena ne dikwacisha bwa muntu kwangataye
dimanya dyende dya maalu a pa buloba bwa kulengeleela
naadi Nzambi to. Aci ncinyangu kumpala kwa Nzambi!
Kwadyakulengeleelaku Nzambi ne majinga ne dimanya bya
maalu a pa buloba to, bwalu bidi “lukuna ne Nzambi,” mudi
Mufunduwamba. Yêyè kênamwa kucyenzaku to.
17 Nenkumuntu ne muntu udi udyenzeja bwa ikale ne dimanya
dyônsò. Mmumanye anu cya dyenzaye ne myaku ya dyambaye,
nenku byôbì abi byandamuka anu muyiiki wa cìdììdì pamutu
paa Diyiisha dya Nyuma Mwîmpè dileeja patooke ne bukole,
didi dipweka too ne mu kandondo kaa mwoyi wa muntu
disokolola mpekaatu yende. Bôbò mbalongeshiibwe miyiiki ya
cìdììdì, peetu katuyi bwalu ne biine abi to. Pôlò mmwambe
ne: “Dîyì ndilwe kutudi, kadiyi anu…anyi, Evanjeeliyo, mu
Dîyì nkaayadi to, kadi mu Bukole ne dileeja patooke dya
Nyuma Mwîmpè.” Aci ke cyakatwala Evanjeeliyo, mwikale
uleeja patooke makole a Nyuma Mwîmpè! Kadi bantu bônsò
badi banyeemena anu ku ma-seminere bwa kuya kalonga
malonga manene, mushindu udibo ne cya kwimana kumpala
kwa bantu, mushindu udibo ne cya kuditeeja, mushindu udibo
ne cya kuvwala newa kwikalabo ne cya kwenzamaalu, kabayiku
ne cya kwakula ne mwakulu mwikale ne bilema to. Mpindyewu,
abi mbikumbane bwa muyiiki wa cìdììdì, kadi twêtù katwena
twenda tukebulula bwa kupeta myaku ya bantu idi ikwatangana
lungenyi ayi to. Pôlò wakamba ne: “Evanjeeliyo ûndì mêmè
nyiisha kaakalwa nanku awu to, kadi wakalwa ku divwijiibwa
bapyabapya ku—ku Nyuma Mwîmpè ne ku Bukole bwa dileeja
dya patooke.” Kêna ulwa ku muyiiki mulongolola bîmpè to,
bwa lungenyi lwenu, anyi dyeyemena dyenu kadìlu kwikala
mu lungenyi lwa bantu nansha. Kadi wakalwa ku mishindu
ya dileeja patooke dya Bukole bwa Kilisto udi mubiike ku
lufu. Ke Evanjeeliyo nyawu: “KuMumanya Yêyè mu Bukole bwa
dibiishiibwa Dyende dya ku lufu.”
18 Muntu ne muntu udi uteeta kwela meeji ne udi ne meeji
matwe ndambu kupita mukwabo muntu, dingumba dyônsò. Ba-
Méthodistes nebămbè ne: “Twêtù mbadi ne muntu wa meeji
matambe kutwa.” Ba-Baptistes nebămbè, ne beena Église de
Christ, ne bakwabo, bôbò bônsò ne: “Twêtù, twêtù mbadi
ne meeji matwe kupita. Twêtù, beetu—beetu bantu, twêtù
katwenaku twanyisha bwa muntu cyanaana yônsò naka ewu
upatuka ukayiisha Evanjeeliyo to.” Kadi badi babasobola ku
minu. (Eyi Nzambi wa yaaya, wâfwakù luse’s we!) Babasobola
ku minu; bôbò biikale babapaye mitu tente ne dilongesha dyabo
kampanda, pashiishe babateeka mu midimu mu ekeleeziya.
Nzambi kayiku mwa kumulenga nansha bishi. Muntu ûndì
mêmè muswe anyiishe, ngudi Nyuma Mwîmpè musobole ku
minu, udi Nzambi mujuule, kayi musobola kudi bantu anyi
mangumba to.

19 Dimanya dyônsò! Bôbò badi bamba ne: “Kaa, twêtù’s tudi
bamanye byônsò bidi bitangila Cyocì aci,” padi bamwe baabo
kabayi bamanye nansha “i” pa bidi bitangila Nyuma Mwîmpè
to. Badi babenga kwitaba Cyôcì aci.
20 Bidi bimvulwija kakanda kakese kakwabo kângààkabalà
dîngà dituku mu Californie, kukaadi bidimu bitwe ku dikumi.
Mvwa mukăngùle mu nzubu wa kale wa disumbishila mikanda.
Mufundi awu ukaadi mumpwe mwoyi. Kakanda kakese kaa
mushinga wa mfranga lukama cyanaana, kadi kiikale ne maalu
umvwika mîmpè pa dikabala nansha muvwaku kamba maalu
a bilele ne a budimu. Kadi, ngâkapeta cintu muntwamu
cyumvwika bu cya Nzambi, bwanyi mêmè. Nenku kamwe kaa
ku tuumaalu tuvwabo balondamu kavwa kabanga mushindu
ewu. Mu dinda kampanda mu lupangu lunene lwa nzoolo,
muvwa kaacitaala kakwabo kavwa keela meeji ne kavwa ne
dimanya dyônsò divwa dikengela kwikala naadi edi. Nenku
kavwa anu kaabuuka kutupikila pa musheete kadi kutuuta
kaamwînù aku pa musheete awu, misangu inaayi anyi itaanu,
katuma mutu paanyima kadi kusama mu mushindu wa kacya.
Nenku bikwabo bitaala, kôkò aku kukoka ntema yabi kiikale
kamba ne: “Nwênù bakaji ne balume baa mu lupangu elu lwa
nzoolo, ndi njinga kunulondela bônsò maalu mu dinda emu pa
ndongamu munene wa nkoleshilu utwăfùmu ku dilongolola.”
Kôkò ne: “Byakankengela dimanya dyàbûngì mu kulonga
kwanyi,” piinaapu kanji kukokela binete byaku bikese abi lwa
pa kaamwînù apa. Ke kôkò ne: “Ndi mwangate dipangadika
dya ne twêtù bukwănzòòlò tudi mwa kulengeja nsombelu wetu
ku dipeta dya dimanya ditambidile. Ke bwa cinyi, mêmè ndi
mwa kunwambila ne mpenyi piine apu, twêtù bumbule ne benze
mudimu mu lupangu kampanda anyi mu bwina kampanda,
netupete vitamine kampanda udi mwa kwambulwisha bwa
twêtù kwikala tusama bilenga bya menemene, kupeta masala a
malenga menemene. Nenku, kaa, mêmè’s ndi mwa kunwambila
mushindu wa twêtù kumona mwa kudilengejila nsombelu wetu
mumishindu mishiileshiilangane.”
21 Ke tuzoolo twa tukese atu ne tuumyalaala twabo tukunze
atu, ke kubangatu kutuuta cyokòcyokò twamba ne: “Awu kî
ngwa twêtù kunanga anyi?” Nenku mu bushuwa bwa bwalu yôyì
kumukemangana. “Kaa, eci’s ncitaala cyebe cya meeji matwe
aci’s!” Bimvulwija bamwe baa ku bayiishi aba mwab’ewu baa
ku seminere. “Muntu wa meeji matwe wa dikema! Kabyena
bikengela bwa twêtù kushaala kacya twâlamatangana ne nzoolo
mikwabo eyi to, twêtù bônsò bikengela tuye nende yêyè.”
22 Ee, kumpala mene kwa kakwacikwetu aka kujikijaku
muyiiki waku, kujuukaku kazoolo kakwabo kavwa kakayi ne
masala abalakana nanku awu to, kenda kalwa lubilu kapatukila
mu nzoolo ivwa mu lupangu lwa nzoolo amu, kamba ne:
“Balumyana, anji indilaayi kakese tǔng! Nyewu mfuma ku

diteeleja maluba mapyamapya ku cisanji eku. Nzoolo yăbàndi
mushinga yafiki mfranga nkama inaayi ku livre de poids
umwe [grammes 453], twêtù neenu tuyaaya bônsò ku cishipeelu
maalaba! Bulenga bwa dimanya dyenumwaba awu bwěpì?”
23 Mwaneetu, dimanya dyônsò ditudi mwa kuuja naadi mitu
edi, ndya mudimu kaayi? Twêtù’s tudi anu makàsà asambombo
[mètre 1,82] a buloba! Twêtù bônsò tudi munkaci mwa kufwa
ku kasunsukila ne ku kasunsukila ne biine abi ku kasunsa ne ku
kasunsa. Dimanya dyetu kadyenaku ne cididi dyamba to. Utudi
twêtù baswe kumanya n’Yêyè. Kadi bôbò badi benza byôbì abi.
24 Anu bu mûmvwà ndeeja kukaadi ntanta pa bidi bitangila
kanyuunyi kakwabo kaa lulamba, kavwa keela meeji ne
nkamanye kiikale ne dimanya dyônsò didi—didi dikengela
kumanya edi, nenku kiikale kamanye byàbûngì mu mushindu
wa kiikale kambila tuululamba nende twônsò maalu a bantu.
Pa nanku ke kenza kaabuuka e kubanda pa nsanji waku kadi
kubanga kwakula pamaalu amuntu, muvwaku kamanye byônsò
pa maalu abo. Nenku, dyakamwe, mulongeshi munene wa ku
Purdue kuseemena e kubangaye kwakula nende mu myaku
ya mitumbuke ya kapelu, nenku kakwacikwetu kutuutakaja
mipodi ibidi isatu ne kukudimuna mutu ne…Mpindyewu,
kavwa ne mêsù, kavwa mwa kumona mulongeshi munene awu.
Kavwa ne maci, kavwa mwa kumuumvwa wakula. Kadi, mu
bushuwa bwa bwalu, kakavwa kamanye bivwaye wamba to.
Bwa cinyi? Kôkò kadi ne bwongo bwa kaalulamba. Kadi anu
ne bwongo bwa nyuunyi. Ke cyônsò cidiku naaci. Kakatu ne
bwongo bwa muntu to, pa nanku kakeena mwa kwela meeji
mùtù bantu beela nansha.
25 Nenku nansha muntu pende kêna mwa kwela meeji mudi
Nzambi mwa kwela to! Wêwè udi muntu, ne mamanya ônsò a pa
buloba kî mmapite bwongo bwa kaalulamba to. Cyônsò cyûdì
wenza, udi wêwè anu udyenzela bibi ne cyôcì aci. Bikengela
wikale ne meeji a Kilisto.
26 Cidi cyenza ne bantu biikale baya kadyenza beena
malongolodi, batpingaja dilabulangana dya ku cyanza pamutu
paa dilediibwa dya cyakabidi, badi bateeta kucinguluka
dilediibwa dya cyakabidi. Kî mbaswe dilediibwa dya cyakabidi
to. Ne mba—mbamanye ne twêtù tudi tulongesha cyôcì aci
mu Bible, pa nanku mbaswe kutpingaja cintu kampanda
pamutu paadi. Ne beena Mpenta badi paabo anu babi, badi
bateeta bwa kupingajapu cintu kampanda! Mbaciswe mu
kalaasa. Cidi ne cya kwikala anu cya mu kalaasa menemene ne:
“Netulabulangane ku cyanza bwa kushaala beena ekeleeziya,
nenku batumyamine mâyì anyi batubatiize,” anyi cintu
kampanda. Badi baciina dilediibwa dya cyakabidi. Ntu
ngitabuuja mîngà misangu ne Branham Tabernacle ukaadi
mubange kudiciina pende!

27 Mpindyewu, twêtù bônsò tutu bamanye ne dilediibwa,
nansha dyenzekele penyi, nansha penyi, nansha bamba ne
mmwaba kaayi, dìtu anu mbukooya. Mwânà wa mu diboko yêyè
mulediibwe pa mushiki wa bisoosa, panshi pa buloba bushile
apa, anyi mu cibambalu cya lupitaaadi cilengeja ne bilongo bya
rose, dìtu anu mbukooya, nansha bya munyi. Dilediibwa dya
kânà kaa ngombe, dilediibwa nansha dya cinyi cyônsò, dìtu anu
mbukooya.
28 Ne dilediibwa dya cyakabidi kaditu dishiilangane ne
bukooya nansha! Kadi bantu mbuumakane: “Twêtù netuye
mwaba udibo balabulangana ku cyanza. Netuye mwaba udibo
kabayi babaalakaja mukana anyi badila myadi to, anyi batuuta
bintu ku cyoshelu beela mbila ya mikole.” Wêwè udi muswe
kwikala anu muntu mupite too ne pa buntu bwine! Citudi naaci
bwalu ndilediibwa, kufwa kufwilamu, ke cidi cilelaMwoyi!
29 Dimiinu, cilunga cya kale cyampàtatà, dimiinu dyampatata,
udi wangata mpàtatà awu umujiika mu buloba. Pawamba
kupeta mpàtatà mipyamipya, bikengela mpàtatà wa kale awu
abole. Blé kêna mwa kupatula mwoyi mupyamupya piikalaye
kayi mubole to.
30 Nenku mulume anyi mukaji kênàku mwa kupeta dilediibwa
dya cyakabidi piikala mamanya ende a mu mutu ne yêyè mwine
kabiyi bibole, bifwe, bifwe bifwilemu ku cyoshelu, ne mbila
mikole, ushaala yêyè yônsò anu bukooya, mu mushindu wa ne
dyumakana adi dipatukila ku nshingu wa muteelu aku, nenku
ulwa mulediibwe cyakabidi ku Nyuma wa Nzambi. Nansha
byôbì ne wêwè udi mwele mikunda, mwakule mu myakulu,
mutupike uya muulu walukila panshi, anyi wenda utètemba bu
nzoolo mukosa mutu, cyûdì ulela aci ke Mwoyi mupyamupya
awu! Kadi twêtù tukaadi bapingaje cintu cya cyanaana pamutu
paa cyôcì aci, tudi tukebamushinduwamu tulaasa, bushuwa.
31 Dîngà dituku, mu diitânù, mukajaanyi ne mêmè tuvwa
twenda tuya ku makajiinyi. Ncyêna ne meeji a kwamba
kwambulula bwalu ebu to. Kadi patuvwa twenda tupweka ne
mùsèèsù apu, mêmè mvwa anu kacya ngaatuma mpala ku luseke
bwa kwepuka dimona bakwabo abu, bakaji butaka. Pâncìvwà
mpofo ngâkalaya Nzambi ne, Yêyè anu mwa kungondopa mêsù,
nêngìkalè ntangila anu ku cintu cidi cyakane. Nenku ntu anu
mulame kankuruse kakese kalembeleja mu mashinyi aanyi.
Pândì ntangila bya nanku awu, ndi ntuma mêsù ku nkuruse
aku ngamba ne: “Eyi Nzambi, ke cyanyi Cinyeemenu cyacya,”
pâmvwà nemêsùmatangija ku nkuruse awu.
32 Mêmè kumona bakaji abu. Meda kwamba ne: “Leelu ewu
katwenaku bamone mukaji nansha umwepele muvwale jipè to.”
Ke yêyè ne: “Bill, anji tangila wawamukaji udi ne tuumampinda
tukese tukudika lwa kuulu kwa mubidi wende twatwa,” ke yêyè
ne, “wêwè udi uswa kungambila ne mukaji wawa kî mmumanye

ne mbibi anyi?” Yêyè ne: “Piikalaye kayi mumanye ne mbibi to,
nanku mmujimije lungenyi’s.”
33 Mêmè ne: “Anji indila kakese, munanga wanyi. Yêyè’s
mmwena Amerike, udi wenza mudi beena Amerike benza.”
Mêmè ne: “Mvwamu Finlande kî nkwanji kupita matuku àbûngì
to, munanga wanyi.”
34 Nenku mwômò amu mêmè kukokangana ne muntu
kampanda wâkantwìsha, Ngangabuka Manninen. Nenku
tuvwa twenda tuya ku—ku mâyì avwabo bàkàmata babeedi,
adibo babiikila ne “sauna,” nenku badi bakubwejamu e
kukupongolwela mâyì a mudilu pambidi, anyi mâyì pa mabwe
a mudilu, nenku mâyì awu akutuudisha bisuululu. Pashiishe
bakwambila bwa utupike mu mâyì a mashika makwate ne
mabwe, ulwa upatukamu kabidi. Pashiishe bakubweja mu
cibambalu kampanda, ne mwômò amu mwikale baamunganga
bakaji, bakaji badi bàkàmatà balume (biine balume abu biikale
butaka), babapingaja mu ciina cya mâyì amu. Mêmè ncyakaswa
bwa kubwelamu nansha. Ke mêmè kwamba ne: “Ngangabuka
Manninen, ebi’s mbibi.”
35 Yêyè ne: “Mmwômòmwine, Révérend Branham, mbibi. Kadi
udi wamba bishi bwa bangangabuka beenu baa beena Amerike
batu bavuula mukaji bilàmbà bamushiya butaka, bamulaadika
pa meesa, bamukenketa kantu ne kantu kaa butaka—kaa butaka
bwende kadiye naaku? Udi wamba bishi bwa baamunganga
beenu mu mpitaadi?”
36 Mêmè kwamba ne: “Mfwileku luse, Mwaneetu Manninen,
Manninen, wâbingì.”
37 Ncinyi ciine aci? Mbilele bya kwabo. Pâmvwà mu Paris
ncivwa mwa kufikaku ku diciitabuuja to, bwa ne bisùkwidi
bya balume ne bya bakaji bivwa anu byôbì bimwebimwe abi.
Ncivwamfika ku dicyumvwa to, bwa ne nkumba ivwa kumpenga
kwa mùsèèsù bwa balume ne bakaji bônsò basanga to. Ncivwa
mwa kwitabuujaku to bwa ne pavwa bakaji baya ku lusenga
lwa ku mwelelu wa mbû bwa kuya kwowela, nsongalume ne
munanga wende mukaji, kabatu ne bibambalu bya dishintulwila
bilàmbà to, ne bavwa bakopola bilàmbà too ne ku cya ndekeelu,
pashiishe belangana nyima ne bavwala kaadimpinda kakese
kadi baya bakowelamumâyì to, kadi mmudibi nanku awu. Bôbò
biine kabeena nansha bamona bu kudi bwalu to. Ncilele cya
mu France.
38 Mu Afrike, bakaji ne balume, bânà ne bakole, kabayiku
ne bilàmbà pambidi nansha bya kânà ebi, benda bendakana
mu mpata. Kabayi bamanyeku ne nkumba utuku to, nansha
cinyi, pawamonapu nansha baya kasokoma mwaba wa kabayi
bamonangana to. Kadi bôbò kî mbamanye nansha ne kudi bwalu
to. Kadi mbilele bya matunga.

39 Kadi mêmè kwamba ne: “Munanga wanyi, twêtù tudi
bashiilangane, tudi baa Ditunga dikwabo. Muneemu emu twêtù
tudi beenyi ne beena lwendu, ke cidi cyenza ne bintu ebi
bimweke ne mbibi. Bwalu Bible mmwambe ne: ‘Aba badi
bajikula cya nanku awu, badi babyamba, badi baleeja ne
mbeenyi ne beena lwendu, biikale bakeba cimenga cicilwalwa.’”
40 Muntumulume anyimukajimu Italie, muFrance,muAfrike,
mu ditunga dikwabo kanà dyônsò edi, mwikaleku mulediibwe
cyakabidi ku Nyuma Mwîmpè, katu wenza bintu abi to.
Kaakuvwala bilàmbà abi to. Kaakwenza maalu mushindu awu
to, bwalu yêyè ngwa ku Ditunga dikwabo didi Mukookeshi ne
Mudiibaki mwikale Nzambi. Twêtù tudi baa ku Dyulu. Nyuma
udi munda mwebe, yêyè awu ngudi usaka nsombelu weba. Wêwè
mwikale mwena Amerike, newěnzè mudi beena Amerike benza.
Wêwè mwikale mwena France, newěnzè mudi beena France
benza, ne newikale ujaana bakwabo. Kadi wêwè mwikale wa
Nzambi, newěnzè mudibo benza mu Dyulu, bwalu webe Nyuma
mmufumine kuDyulu ne Yêyè awu ngudi ukukontonona.
41 Kantu kakese kamwepele kaudi mufwanyine kwikala
kutangila. Mu Mifundu, aba bavwa benda bakeba
Cimenga cipyacipya eci, bavwa benza maalu mu mushindu
mushiilangane. Bavwa bajikula ne bavwa beenyi ne beena
lwendu. Kadi baa ku luseke lwaKaayina, bavwa banyeemakanyi
ne balekedi ba diitabuuja. Kadi beena Kilisto bavwa beenyi ne
beena lwendu. Munyeemakanyi katu yêyè ne lubanza to, muntu
mulekedi wa diitabuuja udi ukwacisha bwôwà. Kadi mwena
lwendu ncintu cya bushuwa, ne udi uumukila ku ditunga dya
bushuwa uya ku Ditunga dikwabo, uditacisha bwa kupeta njila
uyaaya Kwabo, ujikula ku wende nsombelu ne udi ne cintu
kampanda cidi cileeja ne yêyè ngwa ku Ditunga dikwabo. Ke
kabingila nkôkò aku.
42 Kadi nansha nanku bantu biine badi benza nanku awu
abu, bantu biine badi bavwala biine bintu abi abu, lekelaayi
nnupe bwalu. Mu Afrike wa ku Sud, pângààkamònà binunu
makumi asatu bya bampangaanu beetu baa babishi aba, butaka,
beena mwabo biikale anu pulupulu. Bânà baa bakaji baa
bidimu dikumi ne bisambombo, dikumi ne mwandamukulu,
makumi abidi, bânà baa balume kabayi nansha ne kappese
kaa cilàmbà to, biimane mwaba awu ne bitoci kwîsù, biikale
badilaabe mpemba ne budinta, mifuba mipayika ku maùlu,
ne tutupa twa mici tulembeleja ku maci, ne tufuba nê ntwa
bantu nê ntwa binganyi tucyamakaja mu nsuki, ne mênù a
nyama mavwala malembeleja pambidi, biikale butaka anu
mwakalediibwabo e kulwa pa buloba ebu, cibì kabayi bamanye
to. Kadi pavwabo bapeta Kilisto, ne pavwabo bapona batwe
mpala panshi ne bapeta NyumaMwîmpè, bavwa bajuuka panshi
badijike maboko bwa kusokoka bundu bwabo mu cyâdì, biikale
buumuka baya kakeba bilàmbà bya kuvwala. Mbwa cinyi? Badi



ÈKÈLEEZÌYÀ MUSEESWISHA, KÙDÌ MAALU À PA BULOBA 107

bashaala beenyi ne beena lwendu bwa baa pa buloba ebu.
Aleluuyah! Bavwa kule Nende. Eyowa’s, mukalenge.
43 Kaa, eyowa’s, bantu aba badi badyamba mudibo beena
Kilisto. Batu beena ekeleeziya. Badi buumuka benda bamba ne:
“Tudi ba-Méthodistes. Tudi ba-Baptistes. Tudi beena Mpenta.
Tudi ba-Adventistes du Septième Jour. Tudi bikampanda,
bikansanga, ne bikankenga.” Aci kacyena ne bwalu nansha
bumwe ku cyôcì aci to. Nyuma webe wêwè, mwoyi udi munda
mwebe awu, mbidi bikusaka ne byamba cyûdì. Yesu wakamba
ne: “Nenubamanyine ku mamuma abo.”
44 Ekeleeziya ukaadi mushaale anu bu muvwa Izaleela,
ku ntwadijilu. Baakamona matunga ônsò a bampangaanu
miikale ne bamfumu. Nzambi’s ke uvwa wabo Mfumu.
Nenku baakamona matunga ônsò a bampangaanu miikale ne
bamfumu, ke kukebabo bwa kwenza maalu muvwa matunga a
bampangaanu, ke bôbò kudisumbila mfumu. Nenku paakenzabo
aci, baakapeta lutatu. Ku kakese ku kakese lwakabwela. Ku
kakese ku kakese maalu a pa buloba akabanga kudifindamunda
mwabo. Bwa kumana kumana akafika mu Aakaba. Mfumu
umwe useemena anu ndambu pabwîpì naawu, ndambu pabwîpì
naawu, ne bwa kumana kumana ôwò kubakama ne kupatula
mwoyi uvwa munda mwabo. Nenku ke bôbò bayaaya baba.
Ne paakalwa Mfumu mwine wa bushuwa, kabaakaMumanya
nansha.
45 Ke cintu cimwecimwe aci cidi ekeleeziya mwenze. Wăcĭtàbì.
S’ke nwênù aba. Wĭtàbì cìdììdì, malonga a mu tulaasa. Wĭtàbì
malongolodi, tusumbu twa bantu tusunguluke, ekeleeziya
minene, bayiishi baa tuyaayi tukamone. Kadi padi Mfumu
mwine wa bushuwa ulwa, kabeena baMumanya to, ne badi
munkaci mwa kupoopela pa nkuruse Nyuma Mwîmpè mwine
udi Mfumwabo awu. Kabayi baMumanye, kadi badi baMuseka
baMwelulwila. Anu mwakenzela beena Yuda wabo Maasiya,
ekeleeziya nyewu wenzela wabo Maasiya mushindu umweumwe
awu. Kî mbamanye aci to. Kabeena ne dijingulula dya nyuma
to, bwalu bôbò mbapaya mitu tente ne malongesha bwa
mêsù abo ne a bidibo bamona, nzubu minene ya mabalaasa,
badyenzela bwa kudifwanyikija ne baa pa buloba. Twêtù katutu
tukankamikiibwa—tukankamikiibwa bwa kudifwanyikija ne
baa pa buloba to. Tutu tukankamikiibwa bwa kudipwekesha.
46 Nenku, umwepele ke ciibûngì, mu Nzambi. Nenku munkaci
mwa batangadiki baa dyondopa badi bapatuka mu budimi bwa
bwambi leelu ewu, kudi ditembangana, batembyanganyi. Umwe
wamba ne: “Ee, Nzambi abeneshiibwe, mêmè ndi ne binunu
bûngì kampanda. Ndi mwenze disangisha dinene ditambe dyûdì
wêwè mwenze adi.” Ciine aci cidi ne bwalu kaayi? Twikale ne
umwepele anyi ne mùlìyô mujima, ciine aci cidi ne bwalu kaayi?
Tudi ne lulamatu kudi Nzambi anyi? Tudi ne lulamatu ku Dîyì

Dyende anyi? Tudi tutwala diteeta dya Nyuma Mwîmpè anyi?
Mbulelela anyi? Ke cintu cyamushinga ncyaci.
47 Kadi twêtù tudi tudya cibanga pa bidi bitangila Bible. Beena
Mpenta beetu bààbûngì, pa Malongesha a nshindameenu a Bible
ewu, batu badya cibanga. Kudi…Ncyêna muswe kutapangana
ku mwoyi to. Ndi mu ekeleeziya wanyi mêmè mwine, nenku ndi
ndyumvwa ne ndi—ndi mufwanyine kwenza cintu anu mu cyôcì,
mu ekeleeziya wanyi, bwalu ndi nyiisha Evanjeeliyo. Kadi kudi
binunu makumi bya bayiishi baa beena Mpenta batu bamanye
ne cintu mu Bible emu ne ndibatiiza mu dînà dya “Taatu,
Mwânà, Nyuma Mwîmpè” kacituku to. Ndi ngela mwepiskopo
wa beepiskopo kadyombo, nansha nganyi yônsò, bwa andeeje
mwaba ukaadibo kwŏkò babatiize muntu mu dînà dya “Taatu,
Mwânà, Nyuma Mwîmpè.” Kadi bôbò batu badya cibanga,
bwalu malongolodi mmenze nanku awu. Kakutu muntu nansha
umwe mu Dipungila Dipyadipya, ne munda mwa bidimu nkama
isatu yakalwa paanyima, bilondeshile maalu malonda, uvwa
kayi mubatiijiibwemuDînà dya Yesu Kilisto to. Ncinyi ciine aci?
Bulongolodi. Bwôbu abumbwakacyěnzà. Badya cibanga!
48 Nenku leelu ewu bakaadi buumushe mu mìsèèsù benji baa
mudimu bônsò baa mu mìsèèsù. Bakaadi buumushe ngoma mu
ekeleeziya. Bakaadi buumushe butumbi bwônsò mu ekeleeziya,
bakaadi ne nyiishilu wa cyena seminere, nyiishilu wa kaacitaala
kaa kale kaa mwalaala aku, kavwa ne mvwadilu wa kapelu mu
kasumbu kaabo aku, ne bakaji baabo biikale bavwala tuputulu
ne nkanzu mibalamate ibasunguluja mibidi, ne balume biikale
banwa mfwanka, banaya twarta twa mfranga ne benza mineku
ya bundu. Aci’s ncintu cya bundu kumpala kwa Nzambi! Ndi
mumanye ne aci mmakoyi, kadi dîbà dikaadi dikumbane bwa
muntu kwambaye cintu kampanda. Badya cibanga, balekelela
maalu, benza maalu bu baa pa buloba!
49 Ki mbwalu to nansha mêmè mushaale nkaayanyi, nciyi
ne muntu to anu nkaayanyi ne Nzambi, nênyiishè Bulelela
bwa Bible wa Nzambi ne kuBwimanyina. Mêmè ne cya
kufwa, nêntungunukè anu ne kwimanyina Bulelela. Cya
bushuwa. Citudi tukeba m’Bulelela. Ncyakudipima bilondeshile
ekeleeziya to, kadi nêndìpimè bilondeshile Dîyì dyaNzambi.
50 Kadi Delila, ne nukaavwa batangile bîmpè, yêyè uvwa
mumanye ne Shimishoona uvwa ne bukole kampanda. Kadi
kavwa mumanye ne bukole abu buvwa bulaale ku cinyi to.
Kavwa mwa kujaadika ne bukole abu buvwa bukole kaayi
to, kadi kuvwa bukole bunene kampanda buvwa Shimishoona
naabu, nenku ke bwôbò abu buvwaye ukeba kujandula. Nenku,
anu bu Delila, wakatungunuka anu ne kwambisha Shimishoona
ne bwîmpè bwende bwa kwîsù abu. Kaa, yêyè’s uvwa uvwala anu
tulàmbà tuvwa tusalulangana masandi menemene. Nenku uvwa
utwa ngendu kumpala kwende ne ukenya ku mênù mùtù imwe

nsongà ya leelu ewu eyi yenza, ne—ne bikwabo, mwikale ukeba
anu bwa kwenza cintu kampanda cya mûngàmushindu, mujì wa
maja wawimansha ne bilàmbà, uteeta bwa kukoka Shimishoona
kudiye mu dimwambisha.
51 Ncintu cimwcimwe aci cidi maalu a pa buloba menzele
ekeleeziya.MpindyewuBukole bwenu bunene abu budi penyi?
52 “Ee, twêtù badyěnzè bulongolodi, aci ke ciikala mwa
kucibula Bukole abu.” Ekeleeziya wa Katolike’s ukaadi
mucyěnzè.
53 “Kadi beena Peleshete badi pambidi peebe, Shimishoona.”
Ke Luther kupatukaye.
54 Pashiishe bôbò kudyenza kabidi bulongolodi. “Wêwè mwa
kunswika ne mwonji mukwabo, awu neunkwate.” Ke bôbò
kwenza nanku.
55 “Nenku beena Peleshete nyawu badi pambidi peebe,
Shimishoona.” Cyakenzeka ncinyi? Wesley kupatuka e kukosa
myonji ayi.
56 “Bwa mpindyewu kaayi wandingi kubangila anu kwônsò
aku. Kwêna mumanye ne ndi mukunange anyi, Shimishoona?
Mbîmpè, kadi ngambìlăku bulelela budimumwoyiwebe awu.”

“Mbîmpè, unswike ne mwonji mukwabo.”
57 “Mbîmpè, bwa mpindyewu netwěnzè nanku awu.” Ncinyi
ciine aci? Kemwoyi wa cyenamangumba ngwawu.
58 “Ndekela ngikale mudishikamine, bwa nciikadi ne
dingumba nansha dimwe to. Aapu kaayi ndi nkwambila,
neuncibulule.” Ke beena Mpenta kupatukabo. Bukole bwenu
budi penyi?

“Beena Peleshete nyawu badi pambidi peebe.” Ke yêyè
kukosa cyakabidi myonji.
59 Kadi mpindyewu cyěnzèkì ncinyi? Bwalu bwăkwàci beena
Mpenta, ba-Docteurs en Divinité banene bwa bampaasata
baabo, bamwe bantu banene. Bakaadi paabo ne tulaasa tulonga
ne mikiiya byàbûngì anu bu mudi ba-Méthodistes ne ba-
Baptistes, anyi mudi bakwabo baabo biikale naabi. Ubwela
mu ekeleeziya kuyiku mwa kuumvwa batwa “amen” to,
bakwate mashika anu bu musumba wa ba-Eskimos bafumine
buludi ku Pôle Nord. Bakwate mashika! Kabayi babicyuka to!
“Nenkumpindyewu beena Peleshete nyawu badi pambidi peebe,
Shimishoona.”
60 Beena Peleshete nyawu badi pambidi peebe, wêwè Amerike.
Bwobumwe bwa nyuma abu budi penyi? Bwobumwe bwa
Mpenta budi penyi? Beena Assemblées de Dieu, beena Église
Unie, ne beena Église de Dieu, ne bikampanda, bikansanga,
ne bikankenga, yônsò mwikale anu ne bukwa-ne bwena
bishiilangane, ewu ne cikampanda, ne ewu ne cikansanga.

Tukaadi bakosoloke mu mushindu wa ne wêwè mwa kubwela
mu cimenga kampanda bwa kwenza disangisha dya ditabuluja,
piikala ekeleeziya kampanda ngudi mutuule mfranga yende bwa
kudyenza, bakwabo kabààkumùdyatakù to. Ba-Communistes
nyawu badi pambidi peebe, wêwè Amerike.
61 Bukole bwetu abu budi penyi? Butumbi bwetu abu budi
penyi? Ncinyi aci? Bwalu twâkalonda lungenyi lwa bantu
pamutu paa kulonda Bukole bwa Nzambi! Mona’s, bôbò
baavwiji bayiishi beetu bakaadi bakayapale ne buumakane
mu mushindu wa ne, bătwěnjì bulongolodi mu mushindu
wa ne twashaadi buumakane ne nshingu mitandabale, mu
mushindu wa ne bantu biine…Nucitu nuumvwaku kabidi
lubila mu ekeleeziya? Kanucyena nuumvwaku muntu wasa
mwadyee. Cibasa cya bavwa badila myadi ya kanyinganyinga
bakaadi bakaciteeke mu nzubu wa mwinshi mwa buloba.
Kakuciyi kabidi butumbi mu ekeleeziya. Cyônsò citukaadi
twenza cikaadi anu kusomba lwa paanyima biikale buumakane
bu cinyi. Katuciyi badilekelele. Tukaadi baswikiibwe. Dyabulu,
ne badémons bende baa cyena leelu abu, ukaadi muswike
ekeleeziya wa Nzambi udi ne mwoyi. Mmwômò. Kakuciyi kabidi
Bukole mu ekeleeziya. Kakuciyi kabidi didilekelela. Bantu
bakaadi buumakane ne bakayapale! Mona’s, Nzambi udi mwa
kulwa munkaci mwa beena Mpenta, mwikale udileeja ne Yêyè
udi Nzambi, ushindika bimanyinu Byende bya dibiika Dyende
dya ku lufu, ciine aci kaciyi cibanyukushaku to. Butumbi’s we!
Mona’s, s’ncintu cya bundu! Mêmè ewu ntwa eku ntwa eku mu
ditunga, Nzambi ukwatamudimu, wenza bimanyinu, kadi bantu
anu basombe, ne: “Ee, ngela meeji ne bidi anu bîmpè’s. Kaa,
mêmè’s ntu anu mumanye ne bidi anu mwa kwenzeka.” Kaciyi
cibanyungushaku to! Mbwa cinyi? Mbaswikiibwe kudi Delila,
maalu a pa buloba. Badi mu nkanu.
62 Mpindyewu nyewu băbàbwejì, băbàbwejì baswika mu
nsangilu kampanda. “Beena Peleshete badi pambidi peebe,
Shimishoona.” Cinwenza pa bwalu ebu ncinyi?
63 “Kaa, twêtù’s tudi ne mangumba manene.” Ncya bushuwa.
“Tudi ne bantu bûngì butambe bwa kacya.” Kadi Nyuma udi
penyi? NyumaMwîmpè udi penyi?
64 Ke cidi Dyabulu mwenze ncyaci. Ncibwele mu ekeleeziya
mu dimwambisha. Ncitungunuke anu ne kwambisha ekeleeziya
ne: “Lwâ kûndì mêmè, nênkupè tabernacle munenaanenaale
lwa mwaba ewu bu wêwè mwa kwenza cikampanda eci.
Bu wêwè mwa kutuukakana ne muyiishi mukoleshi wa
maalu ûdì nende awu, ne kwangata muntu, Docteur en
Divinité udiku nemushindu kampanda wa dyumvwa, netwibake
ekeleeziya mwîmpè ne munene wa bantu balonge tulaasa
ne netwikale bafwanangane ne bakwabo bônsò abu.” Bundu
bwebe! Bipiciibwe ne kwikala ne muntu udi kayi nansha

mumanye kusunguluja ntete ya kàfê ne nkunde, kadi mwikale
mûle tente ne Nyuma Mwîmpè, kayi udya cibanga to, ku Bukole
bwa Nzambi.
65 Kadi nyewu bikaadi, kaa, byumakane mu mushindu wa
ne, munsantu kampanda mukwate ne bya luse udi mwa
kudifindamu disangisha kwakula ne mumyakulu, anyi kwelaku
ndambu wa mbila, anyi kwenza cintu kampanda, bakwabo
baabo nebŏshè bônsò dîsù eku ne eku bwa kumona. “Civwa
ncinyi ciine aci’s? Ee, ndi paanyi ndikonka ne mbwa cinyi
bwine abu? Udi ne cya kwikala anu mukoleshi kampanda wa
maalumubwele kumpuukapuukamufumine nê nkwěpì.” S’nudi
bamanye anu ne ncya bushuwa! Munsantu kampanda mukwate
ne bya luse ubwela, uumvwa disanka dimubwela dikumbanyine
bwa kwelaye byanza muulu, ne kudila mwadi ne kutumbisha
Mukalenge, muntu kampanda wîkala mwa kutwa “amen” wa
cikunda ku diyiisha dya Evanjeeliyo, nenku bakwabo baabo
bakudimuka bwa kumona ne cyămbìye ciine aci ncinyi. Ke beena
Mpenta mbaabu. Mbwalu kaayi bwine ebu? Nudi nutentula ba-
Méthodistes, ne ba-Baptistes; bôbò abu batu batentule Katolike;
Katolike pende mmutentule iferno. Nenku, bwônsò bwabo, badi
batentula iferno! Mmwômò.
66 Delila mmunwămbìshe kadi kunubweja mu ekeleeziya
minene, milenga, ya bambi balonge tulaasa, bwa nwênù
kusungula cipidi cya bantu cidi cîmpè citambidile. “Ee, udi
mumanye’s, Kampanda udi lwa kwinshi eku ewu’s udi ne mìlìyô
ne mìlìyô, bu twêtù mwa kumufikishaku ku diikala dilwa mu
cisumbu cyetu! Ekelekele!” Yêyè kayi mulediibwe cyakabidi,
nanku kêna ukumbana kwikalamu to. Nansha byôbì ne udi ne
mùlìyô wa ndola. Piikalaye ne mashinyi a Cadillacs makumi
anaayi, anyi cyônsò ciikalaye naaci aci, budiye naabu mbwa
kulediibwa cyakabidi, kupweka too ne ku dilediibwa dipyadipya
ne kwikala mufukuludiibwe ku Nyuma Mwîmpè, ne kupatuka
muntwamu ku dilediibwa dipyadipya, mwikale ne tuminu ku
dyûlù (numfwile luse), udila myadi wela mikunda, ne mwikale
wenza maalu matatakane mudi bakwabo benza, ne paanyima
usomba nsombelu wa ujaadika ne mmuMupete. Amen. Ke cidi
cinukengela ncyaci.
67 “Shimishoona, beena Peleshete nyawu badi pambidi peebe.”
Ba-Communistes badi pambidi peebe. Maalu a pa buloba adi
pambidi peebe. Dyabulu udi pambidi peebe.
68 Badi baalukila bamona Nyuma wa Nzambi wenza bishima
ne bintu bya dibiika Dyende dya ku lufu, byakalaya Yesu abi,
bôbò badi bamba ne: “Udi mumanye’s, ngela meeji Mwaneetu
Branham udi ne lubuku lukole. Mpaasata wanyi mêmè uvwa
wamba ne mbya Dyabulu.”
69 Mona’s muntu mukwate ne bya luse ewu, mwena lubombo,
mwena bupidya udibo bashimakaje, ne mvwadilu wa kapelu,

wêwè mbwa wa mwitu muvwale bilàmbà bya mukooko naanyi
we! Yesu’s wakamba ne: “Bu nwênù bamManye, nuvwa mwa
kwikala bamanye dituku Dyanyi.” Kadi nudi ne musumba wa
ba-Shaula badi bateeta bwa kunwenza bu mudi bakwabo beena
pa buloba.
70 Twêtù tudi tukeba musumba wa bantu baa Nzambi badi
kabayi badya cibanga pa bidi bitangila Dîyì to, kadi biikale
bayiishaBulelela ne biimana pa dibatiiza dyaNyumaMwîmpè.
71 Kadi maalu a pa buloba mmenze cinyi? Mmanukungule
Bukole bwenu ne kapaaya. Nuvwa balediibwe Banaazi, beena
Mpenta, kadi maalu a pa buloba mmanukungule Bukole
bwenu ne kapaaya bulelela. Mpindyewu bikaadi anu maalu
muumakane bu mudi a bakwabo baabo.
72 Citwenza ncinyi? Cyenzeka ncinyi? Kudi cintu cimwepele cya
butumbi cîndìmwa kwelelameeji bwa kujikijamifundu eyi.
73 Pavwa Shimishoona muswikiibwe apu! Katwena mwa
kwenzaku disangisha dya ditabuluja to. Uteeleja mwaneetu
udi uneemeka bidiye wamba ewu, Billy Graham: “Ditabuluja
mu dituku dyetu edi!” Uteeleja Oral Roberts wela mbila ne:
“Ditabuluja mu dituku dyetu edi!” Uteeleja bakwabo badi
bashaale aba ne: “Ditabuluja mu dituku dyetu edi!” Mmunyi
mutudi mwa kupeta ditabuluja patudi baswikiibwe? Tukaadi
baswike Nyuma Mwîmpè, ku malongolodi ne bilele byetu,
nenku katwena mwa kupeta ditabuluja dya Nyuma Mwîmpè
to. Amen. Ndi mumanye ne aci cidi cyosha bu muunya
mukole, ne kuulu kwine mudiku amu, kadi m’Bulelela. Mmunyi
mutudi mwa kupeta ditabuluja dya Nyuma Mwîmpè panudi
baswikiibwe ne buumakane mushindu ewu! “Cimwenekelu cya
difwana dya Nzambi,” mudi Bible mwambe ne nebiikale naaci.
“Cimwenekelu cya difwana dya Nzambi, kadi babenga kwitaba
bukole bwadi.” Bukole bwa cinyi? Bukole bwa bulongolodi
anyi? Bukole bwa maalu a pa buloba anyi? Bukole bwa
ekeleeziya anyi? Bukole bwa Nyuma Mwîmpè! Ke mwaba
wa musokoko mu ekeleeziya ngwawu. Nenku padi ekeleeziya
witaba bayiishi badi balonge tulaasa, ne nzubu ya mabalaasa
minene ne bilengejilu, pamutu paa Nyuma Mwîmpè wa cyena
kale awu, abi’s mbipiciibwe ne baalukile cyakabidi mu dyenza
dya butangadiki. Amen. Cya bushuwa. Mmunyi munwapeta
ditabuluja dyaNyumaMwîmpè, padi bantu biikale baMujima ne
baMuswika ne biikale Nende bwôwà? Mwaba awu ke udi lutatu
lusanganyiibwa.
74 “Beena Peleshete nyawu badi pambidi peebe.” Kadi
ditekemena dibeneshiibwe dimwepele ditudi naadi ndya ne,
pavwa Shimishoona usanganyiibwamu buloko apu…
75 Cintu cya kumpalampala cyakenzabo ncinyi
paakamukwatabo? Baakanji kumuswika, dyambedi. Bôbò
kumuumusha bukole bwende, baakajandula munsokontu

wende. Bakaadi bajandule munsokontu wenu. Maalu a pa
buloba akaadimajandulemunsokontuwenu.Mpindyewu nwênù
bakaji nukaadi bônsò nubebula nsuki, bikaadi byenzeka anu
bu mudi baa pa buloba. Nwênù balume nukaadi bônsò nuya
nukenza maalu anu bu mudi baa pa buloba. Bidi anu bîmpè,
nwenza mineku ne mineku ya bundu, nupatuka nukanwa
ndambu wa mici ya mfwanka, nupatuka nukenda masandi
ne bakaji baa beena mutumba, ne bikwabo bintu bya mushindu
awu, unwaku ndambu wa tuluvu twa mu nsombelu bwa wêwè
kulama mudimu webe. Abi’s mbipiciibwe ne mêmè mulaale
mutwe difu panshi mwikale ndya bisukwita byûme nnwa mâyì a
ku musulu, cibì mushaale mutooke ne mukezuke kumpala kwa
Nzambi, pamutu paa kudya cibanga bwa mudimu kaayi wônsò
wa dyenza. Mmwômò. Cya bushuwa. Shaalaayi ne lulamatu
kudi Nzambi.
76 “Shimishoona, beena Peleshete nyawu badi pambidi peebe.”
Nwênù beena Branham Tabernacle, nsombelu wa baa pa
buloba nyawu wenda udifinda munkaci mwenu. Nudi nwamba
nende bishi? Nukaadi beele patooke munsokontu wenu anyi?
Nukaadi beele patookemunsokontuwenu uvwaNzambimunupe
panuvwa nubunguluka mu musenga wa mabaya kukaadi
ndambu wa bidimu apu anyi? Nukaadi bawulekele mudifinde
mupatuke ku dikuukwila didi bantu bônsò baswe ne dya
kwîsùkwîsù anyi? Cidi cinwěnzèkèle ncinyi? Nzambi udi mwa
kupweka kwenza cishima ne kuya buludi ne wenda upicila
munkaci mwa bateeleji ne wambila bantu maalu masokome a
mu myoyi yabo, ne bikwabo, wondopa babeedi ne beena ntatu,
wenza bimanyinu ne maalu a kukema, uyiisha Dîyì Dyende ne
bukole bwônsò, ku Nyuma Mwîmpè; kadi bantu bamba ne: “Ee,
ngela meeji ne bidi anu bîmpè’s. Tutu tusanka patudi tuteeleja
cyôcì aci ku musangu ne ku musangu, patudi katuyi batambe
kucyoka.” Ke Branham Tabernacle nyawu. Beena Peleshete badi
pambidi peebe.
77 Paabi, pa ciibidilu pàvwà Dîyì munkaci mwa kuyiishiibwa,
bansantu bakulakaji ne bisonji mu mêsù, bavwa mwa kujuukila
kuulu kubanga kutwa ngendu, benda bashikunkila, pàmwăpa
kabayi bamba nansha bwalu to, biikale anu benda batwa
ngendu baya eku ne eku, misangu ibidi anyi isatu, balwa
basomba panshi, bûle tente neNyumaMwîmpèmumushinduwa
dikema! Dîyì ndivwa dibadiisha! “Muntu kaakwikala ne mwoyi
ku dyâmpà nkaayaadi to, kadi ku Dîyì dyônsò didi dipatuka
mukana mwa Nzambi.” Beena Peleshete badi pambidi peebe,
Branham Tabernacle.

Beena Peleshete badi pambidi peenu, nwênù beenaMpenta.
78 Ncya bushuwa ne, beena Peleshete bakaadi banukwate,
nwênù bakwabo, kwine kwônsò kunwàkadyěnzà bulongolodi
bukole aku, cintu kaciyi mwa kubwelamu piikalaci paudi



114 DÎYÌ DYAKULA

kuyi Presbytérien, Baptiste, Méthodiste, Katolike, anyi cinyi.
Kanuvwa nuswa bwa kupetangana ne bakwabo to.
79 Pa nanku, ditabuluja mu dituku dyetu edi? Mmunyi mutudi
mwa kudipeta padi mufidi mwine wa matabuluja a ku musangu
ne ku musangu muswikiibwe kudi maalu a pa buloba? Nzambi
kaakubwela mwaba udi maalu a pa buloba to, nudi anu mwa
kwikala baswikiibwe ku cyôcì aci. Nudi nudiswika cimuku ne
maalu a pa buloba, aapu kaayi’s kwa—kwajiki anu nkòòng.
Panudi nulekela maalu a pa buloba adifinda, nudi nubanga
kwenza maalu bu baa pa buloba, aapu kaayi kwenu kwajiki.
Kadi panudi nukosa lukanu lwônsò luvwa lunuswike ku maalu
a pa buloba, nulwa kudi Nzambi, Nzambi neakwate neenu
mudimu too ne panwabangulula kwenza naawumananga.
80 Ditekemena dimwepele dîndì naadi mu dinda emu, bwa
kwoya Diyiisha dyanyi, ndyedi: “Pavwa Shimishoona mwikale
muswikiibwe apu, cikùtù cipyacipya cya nsuki cyakatoloka.”
81 Nzambi tutumina Ekeleeziya mukwabo pabwîpì menemene
ne cikondo cya kunshiikidilu, bwa Bukole bwa Nyuma Mwîmpè
bumone mwa kubwela munda mwende, mu mishindu ya dileeja
patooke dya Nyuma, ne bwa Maako 16 amone mwa kushindikija
Ekeleeziya, Byenzedi 2.4, Byenzedi 2.38, byônsò abi nebiikale
bishindikija Ekeleeziya. Bimanyinu ne maalu a kukema bivwa
bishindikija bapostolo. Bimanyinu binene bya dibiika Dyende
dya ku lufu bivwa bibashindikija. Patucidi mu buloko apa, ncya
bushuwa ne Nzambi ukaadi munkaci mwa kutolwesha nsuki
mwaba kampanda, bwa dishipangana dinene dya ndekeelu.
Anyisha biikaleku nansha wêwè, wêwè mulunda wanyi mwena
Kilisto mwaba ewu mu dinda emu, biikaleku ne bukole bwebe
bwabangi kudyunda. Ndi ndomba bwa Diyiisha edi mu dinda
emu, ne pambelu mu ditunga mwayadi, ndi ne dyeyemena ne
Diyiisha edi dyambulwisheku difila dya vitamine mu mubidi
webe wîkala mwa kuvudija Bukole budi bupingana cyakabidi
mu nsombelu webe.

Twinyikaayi mitu yetu bwa kusambila.
82 Eyi Mukalenge Nzambi, Mufuki wa Dyulu ne buloba,
Mfukyamukele wa mwoyi wa Cyendeleele, ne Mufidi wa dipà
dyônsò dîmpè ne dya nyuma, wangateku mêyì aa mu dinda
emu ne uabweje mu mwoyi, ne uamyamine mâyì, Mukalenge.
Anyishaku bwa bantu basambile pa bintu ebi, bu mudibi ne
maalu a pa buloba mmambishe ekeleeziya bwa kumukoka
ne bwa kumana kumana ajandulu Bukole bwende, ajandulu
kaaba kende kaa musokoko, ajandulu kaaba kadi munsokontu
wende usanganyiibwa, nenku amukungulu nsuki. Ăngàcì bantu
biine bavwa kale wawa beela mbila ya bucimunyi abu, bavwa
kale wawa biikale ne bucimunyi, avu kubakungula nsuki,
bwa kwikalabo bashaala kumbelu mu diisâtù diloolo bwa
kwikala kubandila ndongamuwa ku télévision. Ǔmùshì disanka

dya mu myoyi yabo, kadi kubapa dinanga dya maalu a pa
buloba didibo naadi bwa Nzambi. Ăbàpi maalu a pa buloba
mapite bûngì, bwa kwikalabo anu mu bya pa buloba, dijinga
dyàbûngì dya bisankasanka bya pa buloba kupita diyiisha
dya Evanjeeliyo. Kwôkò kakuyi cisumbu cinene cya beena
misambu ne dicyonkomoka dyàbûngì, ne mbila ya masanka ne
dicyonkomoka, aapu kabayi bananga kabidi Evanjeeliyowa kale
to, cyakabidi, wa bwena udi utwala binsonji bya disanka mu
musuuka, udi waluja dyondopa dya kudi Nzambi, wa bwena
udi walujulula mapà a cipostolo mu ekeleeziya, wa bwena udi
utwalamuKilistomubike ku lufu,Maasiyawa dituku edi.
83 Kadi anu muvwa Izaleela muswikiibwe kudi—kudi
bamfumu baabo, bwa kabamonu mwa kulonda Mfumu
wa bushuwa; ne Mfumu wa bushuwa mwine, paakalwaYe,
kabaakaMujingulula to. Kemudibi leelu ewu. EyiMukalengewa
yaaya, Mfumu wa Butumbi nyewu wămwèneki mu mmwenekelu
wa Nyuma Mwîmpè, ne, Mukalenge, kî mbamanye bwalu abu
to. Kabeena babujingulula to. Mbadyěnzè bulongolodi bukole
ncyoncyoncyo, mu mushindu wa kabayi babyumvwaku to,
bwalu kabyena mu bulongolodi bwabo bôbò to. Mukalenge, eci
ncyenzedi cyaDyabulu cidi cyenze bwalu ebu pa bantu.
84 Anyishaku bwa Shimishoona awu wa Nzambi, anyishaku
bwa aba badi ne lulamatu mu myoyi yabo, aba badi bajinga ne
badila myadi, ne biikale baakwilangana ne kacya anu baakwata,
anyishaku bashaale ne cyôcì aci, Mukalenge, too ne paatoloka
nsuki mipyamipya, too ne paalwa cyakabidi disanka mu Siona,
ne paalwamusumba udimwa kujingulula ne kuumvwa, udi mwa
kumona Maasiya ne Bukole busokoka budi busokoka baa pa
buloba, bwa bôbò kabumvu mpindyewu to. Enzaku, Mukalenge,
bwa bamone cyôcì aci. Bwalu tudi tubilomba mu Dînà dya
Yesu. Amen.

[Katupa kaa mukaba wa mêyì munda
mutupu—Muf.]

…Bukole mpindyewu ewu,
Eyi Mukalenge, tuma Bukole mpindyewu ewu
Bwa ubatiize muntu ne muntu.

Bavwa mu cibambalu cya kuulu,
Bavwa bônsò ne dîyì dimwe,
Paakapweka Nyuma Mwîmpè
Wâkalayàbo kudi Mukalenge wetu.

Eyi Mukalenge, tuma Bukole Bwebe
mpindyewu ewu,

Eyi Mukalenge, tuma Bukole Bwebe
mpindyewu ewu;

Eyi Mukalenge, tuma Bukole mpindyewu ewu
Bwa ubatiize muntu ne muntu.

85 Mushindu mwine ûndì mêmè ewu muMunange’s we! Yêyè
atume anu Bukole Bwende! Bavwa mu cibambalu cya kuulu,
bônsò ne dîyì dimwe.Maalu a pa buloba ônsò akaavwamapatuke
munda mwabo. Bakaavwa munda mutupu, ke Nyuma Mwîmpè
kulwaye.
86 Badi bamba leelu ewu ne: “Lwâ, ùdyěnzè mwena ekeleeziya,
ufunde dînà dyebe mu mbukù. Anyi utwe cinù wămbè ne: ‘Ndi
ntonda Kilisto bu Mwânà wa Nzambi,’ kadi ujuuke.” Dyabulu’s
utu wenza cintu cimwecimwe aci. Cya bushuwa. Dyabulu’s
wakabatiijiibwa musangu wakabatiijiibwa Yudaase awu.
Dyabulu wakapatuka kuya kayiisha Evanjeeliyo paakapatuka
Yudaase kuya kayiisha Evanjeeliyo apu. Kadi Dyabulu
kaakapeta Nyuma Mwîmpè to. Ke bwalu mbwabu. Mwaba awu
ke udi usanganyiibwa Bukole busokoka, dibiishiibwa dya ku
lufu adi, dimanya adi dya mutwishiibwe, kakuyi mpata nansha
ya kânà. Amen.
87 Yêyè udi mwaba ewu. Nyuma Mwîmpe umweumwe
awu, Yêyè uvwa pambidi paa Maasiya, mucĭkàle pambidi
paa Ekeleeziya Wende. Yêyè katu uumukaku to. “Mêmè
nêngìkalè neenu misangu yônsò, ne munda mwenu mene, too
ne kundekeelu kwa buloba. Nêngìkalèku. Byenzedi bindì Mêmè
ngenza, nenùbyěnzè peenu. Nenùbyěnzè byàbûngì bipite ebi,
bwalu Nyaaya kudi Taatu.”
88 Kadi baa pa buloba badi badya cibanga pa cyôcì aci
ne: “Kaa, awu mmatuku akaadi mapite!” Anu cidi Dyabulu
ukeba bwa nwênù kwenza menemene. Mbaswe bwa nwênù
kuditumbisha. Nzambi mmuswe bwa nwênù kubatiijiibwa.
Nzambi mmuswe bwa nwênù…Wêwè udi wamba ne: “Kaa,
mêmè ncyêna ngitabuuja dyenza dya bikàsà dyônsò adi to.”
Tungunuka wêwè anu ne kwikala ne mwoyi, tungunuka anu ne
kwikala anu ne mwoyi mu mpekaatu webe awu, ikala wêwè anu
ne mwoyi mu mpekaatu webe awu. Kadi wêwè kuyi mubole to,
wêwè kuyi mubole pa bidi bitangila meeji audi udyelela awu to,
wêwè kuyi mubole pa bidi bitangila biibidilu byebe wêwè abi to,
ne kuyi mufukuludiibwe cyakabidi ne mulediibwe cyakabidi to,
ne Mwoyi mupyamupya awu kawuyi mushiilangane menemene
ne wa bwena wakaya mu buloba awu.
89 Lutete lwa blé lùdi lùya mu buloba lwikàle lwa kalaabi,
lùdi lùtòloka lukaadi lwa maâyì a matamba. Ludi luya mu
buloba lwikale lushilakane, luvungila mu cizubu, ludi lutoloka
lukaadi lunefuke ne balutuma eku ne eku kudi lupeepele. Kaa,
butumbi’s we! Aleluuyah! Padi mpeepele ibanga kutuuta, lutete
alu kalwena ne cidilu mwa kwenza nansha cimwe to anu
kunyungakana, kuya eku ne eku, kadi kaamutoloku kakese—
kakese kadi kiinamija mutu kiikale kasanka, pashiishe kakola,
kakolakana. Kakeenaku mwa kulwa mutoloku padi lutete lwa
blé kaluyi lufwe ne lubole nansha. Kî ng’anu lufwe patupu to;

kadi lubole. Kalwena mwa kwalukila kabidi to, kadi mwoyi udi
upatukamu.
90 Anu mûngămbì katanci aka, dilediibwa ditu ncintu cya
cikwacisha bwôwà, cya bukooya, cya manyaanu, cikooya cya ku
makooya ônsò, kadi mu cyôcì amu ke mudi musanganyiibwa
mwoyi. Paudi udibala wêwè mwine bu mukooya, ubala
twitabaayi yenu ya ba-Méthodistes, ya ba-Baptistes ne ya beena
Mpenta bu mikooya, ne mwikale ufwa ku cyoshelu, ke padi
Mwoyi mupyamupya ubwela. Nyuma Mwîmpè udi ukubwejamu
ne ukubandisha kumutu kwa byôbì abi; umònaNzambi.
91 NetuMumone dîngà dituku dya butumbi. Dîngà dituku
dyamwamwa dya cyumvwilu cya cifwaka, netuMumone. Nudi
nwitabuuja nanku anyi? Dîngà dituku dyamwamwa dya
cyumvwilu cya cifwaka, maalaba wa disanka mmungindile
kwôkò aku.
92 Mvwa mwimane mwab’ewu mu ditumba emu makeelela
diloolo, nenku mêmè kwela meeji ne ndi mumone Laabi
Lawson wa kânà. Pavwaye ne ciibidilu cya kupweka kuneeku
eku, mwikale wolola nkonto wende wa kale umumpayika
mu nshingu unkoka, mu nshingu ne nkonto wende awu, lwa
kuneeku ku cyambilu eku, mwikale wimba musambu awu ne:
“Kwaka nkungindile…” [Katupa kaa mukaba wa mêyì munda
mutupu—Muf.]…?…
93 Cintu kadi kwenzekaci! Cyôcì kuumusha maalu a pa buloba.
Mêmè kubanga kumona maalu mushindu mushiilangane. Ntu
anu ngaditacisha bikole mu mwoyi bwa mushindu utu beena
Amerike aba benza maalu, misangu ne misangu, ku cidimu
ne ku cidimu, mmona mudi bakaji ne balume badipwekesha
milongo ne bapatuka bakabwela mu mpekaatu, mu mushindu
wa ne mutu kunnyungulukawu, misangu ibidi anyi isatu,
ndìtàcisha mu mwoyi bwa ciine aci. Makeelela awu, mvwa
mwambile Nzambi ne: “Ncyakuditacishaku kabidi mumwoyi to.
Dîyì Dyebe dikaavwa dimane kwamba ne ke mwikalabi. Kadi
nêngìmanè mu mbwelelu bwa kwikala kucilwisha, ne mwanyi
mwônsò mûndì naamu.”
94 Dituku dikwabo, pâmvwà mwimane ku Green’s Mill kwaka,
ku nyongolo wanyi awu, lwamundekeelumwa cipeela mwamwa,
mvwa musambile dituku dijima. Nenku pa dîbà bu isatu wa
mapingaja, dîbà dyamba kubwela, mvwa mwimanyine kuulu
ne mêsù matangija luseke lukwabo, mêmè mumane kupatuka
mu nyongolo, mwimane pa lubwebwe lunene kampanda.
Nenku mvwa mwimane pôpò apu, mêsù matangija kudi Dîbà
Dipatukila, mwikale ntumbisha Mukalenge. Nenku mvwa
mwa kumona muvwa dîbà dyenda dipwekela lwa paanyima
paa mici ya pa lusongo lwa mukuna, pâmvwà ntangila
dyamwamwa dya lupongo mêsù akafika too ne mu mikwabo, ne
mabeji mashitakane mabwikilepu, mwikale cinyaanya cyebe cya

dikema. Nenku mêmè kwamba ne: “Mukalenge, dîngà dituku
Wêwè wâkasokoka Môsà mu mutanta wa lubwebwe, nenku
Wêwè kupicila pabwîbì nende, bwalu yêyè ukaavwa mucyoke.
Kadi Wêwè kupicila pabwîbì nende, yêyè kwamba ne ‘civwa
cifwanangane ne nyima wa muntu.’” Mêmè ne: “Nsokokeku
mu mutanta’s, Mukalenge.” Lwa pa dîbà adi, lwa ku luseke
lwanyi lukwabo, kwakalwa Kapeepele kakese kapweka kapicila
lwa mu bisuku amu. Kôkò kulwa kenda kaseemena, kulwaku
kenda kapwekela lwa ku luseke lwanyi aku, Kapeepele kakese
kenda kapweka, kupweka e kuya kupicila mu diitu. Mêmèmvwa
mwimane mwaba awu.

Dîngà dituku, anu Nzambi nkaayende ngudi
mumanye ne mpenyi anyi ne ndîbà kaayi,

Nkata yamwoyi wa cifwaka eyi neimane yônsò
anu tèndê,

Pashiishe nênye kasombela pa mukuna wa
Siona.

Dîngà dituku dyamwamwa dya cyumvwilu cya
cifwaka,

Dîngà dituku, anu Nzambi nkaayende ngudi
mumanye ne mpenyi anyi ne ndîbà kaayi,

(Cyenzeka ncinyi? Mwoyi newimane,
tukata twônsò tukese tudi munkaci mwa
kunyunguluka etu.) Nkata ya mwoyi wa
cifwaka eyi neimane yônsò anu tèndê,

Pashiishe netuye kasombela pa mukuna wa
Siona.

Pwekelela, wêwè dikalu dya lutuulu,
Ulwe bwa kungambula kamfila Kwetu;
Pwekelela, wêwè dikalu dya lutuulu,
Ulwe bwa kungambula kamfila Kwetu.

Wêwè mukamfikileku kumpala,
Ulwe bwa kungambula kamfila Kwetu,
Wambile Mwaneetu Bosworth, ne balunda
baanyi bônsò, bôbò abu kabidi,

Ulwe bwa kungambula kamfila Kwetu.

Mpindyewu pwekelela…(Nedipweke dîngà
dituku dilwe kungambula.)…dika-…

(Muci wônsò newikale mukwate kapya;
Banjelo baa Nzambi, dikalu dya kapya)…
bwa kungambula kamfila Kwetu;

Pwekelela, wêwè dikalu dya lutuulu,
Ulwe bwa kungambula kamfila Kwetu.

95 Dimwe dya ku matuku adi panshi aa, dimwe dya ku matuku
adi panshi aa mu bikondo bya butekete bya mêbà aanyi a lufu,
Yêyè ngûndì ngindila bwa kulwaye. Mmwômò.

Mvwa mutangile dyamwamwa dya Yadene, ne
cîngààkamònà ncinyi

Ulwe bwa kungambula kamfila Kwetu; (bu
Eliya wa kale mutangile dyamwamwa dya
Yadene)

Musumba wa Banjelo babalakana biikale
bamvwila,

Balwa bwa kungambula kamfila Kwetu.

Pwekelela, pwekelela bikole, wêwè dikalu dya
lutuulu,

Ulwe bwa kungambula kamfila Kwetu;
Pwekelela, wêwè dikalu dya lutuulu,
Ulwe bwa kungambula kamfila Kwetu.

96 Mukalenge Yesu, Mwendeshi mubenesha wa diine dikalu
edi, Mwendeshi wa mazuwa a kale a Siona, mazuwa a Mwoyi,
mwikale upweka mu nzubu emu, wakula, Bwikadi Bwende budi
mwaba ewu. Nyuma Mwîmpè mwine wâkaMubììsha ku lufu ne
kuMupatula mu lukita awu udi mwab’ewu.
97 Bu mudibo kabayi baabanye twarta twa disambila, kudiku
muntu mwab’ewu mufumine pambelu paa cimenga eci, ûndì
nciyi mumanye to, mwikale mwab’ewu bwa kumusambidila
anyi? Elaayi byanza muulu, nwênù bândì nciyi mumanye. Elaayi
byanzamuulu, nwênù bândì nciyi mumanye. Wêwè, wêwè wawa.
Ngela meeji ne kalumyana kaa mwedi wa pa mushiku kadi
lwa mundekeelu mwamwa kaka, muntu kampanda wědì cyanza
muulu paudi uya mu mushindu wawa naka lwa mundekeelu
mwamwa. Eyo, wêwè, uvwa mwele cyanza muulu? Mbîmpè.
Paanyima paapa, wêwè, mukalenge. Mbîmpè. Nwênù bônsò nudi
beenyi kûndì anyi? Mukalenge Yesu awu, Mulami umweumwe
wa cisumbu cya mikooko cidi apa eci, nudi nwitabuuja ne
milayi Yende mmilelela anyi? Yêyè udi ulaaba Ekeleeziya Wende
maanyi, ne “Byenzedi bîndì ngenza, nenùbyěnzè, nwênù peenu.
Nenwěnzè nansha binene bipite ebi, bwalu Mêmè nyaaya ku
Taatu Wanyi. Byàbûngì bipite ebi!” Nudi nwitabuuja cyôcì
aci anyi?
98 Wêwè uvwa mwele cyanza muulu ne kwêna mummanye
anyi? Udi witabuuja ne Nzambi udi mwa kungambila bidi
mu mwoyi webe, ne udi mwa kwakula naanyi menemene
anu bu mwakaakulaYe ne mukaji wâkalenga civwalu Cyende
awu anyi? Udi witabuuja ne Yêyè m’Mwakwidi Munene udi
mwa kuumvwa mateketa etu aMulenga anyi? Bu Nzambi
mwa kumbuulwila ngiikadilu ya mubidi webe, newitabuuje
ne ndi muprofeta Wende, witabuuja ne Bwikadi Bwende budi
mwab’ewu ne ke bwa cinyi Yêyè mmwanyishe cyôcì eci anyi?
Udi munkaci mwa kusambidila mukajeebe. Mmucibuke cifuka,
cifuka ncimupampalamuke. Mmwômò. Piikalabi ne mmômò,
jwuka.Mbîmpè. Ndaaku ukamupete, mwondopiibwe. Amen.

99 Kadi wêwè lwa paanyima paapa, kalumyana kavwa
kajuukile kuulu kaka, kavwa ne mwedi wa pa mushiku aku?
Udi witabuuja nemwoyimujima anyi? Udi witabuuja neNzambi
mmufwanyine kungambila ntatu yûdì naayi? Udi witabuuja ne
mwaneebe wa balume neasangale? Udi witabuuja anyi? Udi
ne mwânà wa balume, udi ne tuneke twa tuzakaja bwongo.
Mmwômò. Wêwè kwêna…Mbibangile ku Kentucky. Piikalabi
ne mmwômò, elaaku cyanza muulu. Mêmè ncitu mukumanye to,
mmwômò nansha? Mêmè mwenze…Ela byanza muulu nunku
ewu, bwa ne katwena bamanyangane to. Mmwômò. Mwikale
weyemenaNzambi. Udiwitabuuja anyi? Bumûdìwitabuuja, nda
ukasangane mwaneebe wa balume mu mushindu ûdì witabuuja
awu. Uditeeke cyôcì aci anumumwoyi webe.
100 Nganyi uvwa mwele byanza muulu mwab’ewu, bwa ne
ncivwa—ncivwa…Uvwa ngwêwè? Mbîmpè, mukalenge, udi
witabuuja ne mêmè ndi muprofeta wa Nzambi anyi? [Muntu
awu udi wamba ne: “Amen.”—Muf.] Udi witabuuja, ne mwoyi
mujima? Kabyena anu bikengela bwa ubande kuneeku nansha,
imanyina wêwè anu mwaba awu. Mbîmpè, mukalenge, cidi
lutatu lwebe, udi ne dyàbêtè dya nsukaadi. [“Ke mudibi.”] Ne
cyôcì aci cidi cikutacisha ku dikàsà. [“Eyo.”] Udi wa ku Ohio.
[“Eyo.”] Dyebe udi Mukalenge Miller. [“Ke mudibi.”] Alukila
kwebe usangale.Mbîmpè, itabuuja nemwoyimujima.Mbîmpè.

Udi witabuuja ne…Itabuuja cyôcì aci. Bu wêwè nansha
mwa kwitabuuja!
101 Inăbànzà udi musombe mwaba ewu ewu, uvwa mwele
cyanza muulu? Inăbànzà wa munene ewu, udi muvwale binete
ewu, udi witabuuja nemwoyi mujima anyi? Udi witabuuja ne…
Udi witabuuja ne mêmè ndi musadidi wa Nzambi anyi? Udi
witabuuja anyi? Mbîmpè, bu Nzambi mwa kungambila lutatu
lwebe, newitabuuje anyi? Disaama dya mwoyi. Mbîmpè, ela
cyanzamuulu piikalabi ne mmwômò. Mbîmpè.
102 Inăbànzà udi ku luseke lwebe awu, uvwa mujuukile
kuulu. Mwoyi; kadi bwa kwamba menemene mmêsù ebe. Ndi
mumumanye.Mbîmpè, buwêwè nanshamwa kwitabuuja!
103 Paanyima paapa, muntu mulume udi mulondele lwa
paanyima paapa wawa, udi ne disaama dya mwoyi, yêyè
pende, ne disaama dya pa dikoba. Udi witabuuja ne Nzambi
neakwondope anyi? Udi witabuuja anyi’s, mukalenge?
104 Kudi muntu mulume lwa paanyima paapa mu mwaba
kampanda, uvwa mwele byanza muulu bwa ne kêna…
Mukalenge Schubert. Mbîmpè, mukalenge. Mbîmpè, udi
witabuuja anyi? Mbwa mêsù ebe, wêwè peebe, kî mmwômò
anyi? Udi munkaci mwa kusambidila mamwěbè udi musombe
lwa pambelu paapa wawa, yêyè pende. Piikalabi ne mmwômò,
elaaku cyanza muulu. Katwena bamanyangane to. Mmwômò
anyi? Mbîmpè. Nyungisha cyanza, nyungishilanganaayi byanza.

Mbîmpè, mmwômò. Bu wêwè nansha mwa kwitabuuja, udi mwa
kupeta!
105 Yesu Kilisto utu mubiike ku lufu awu nyewu mu nzubu
emu. N’Yêyè umweumwe awu. Cyôcì aci cidi cinwenza bishi?
Nukaadi balekele maalu a pa buloba manupatule bukole bwenu
bwônsò anyi? Butumbi’s we! Mêmè ndi muswe dilediibwa
dipyadipya! Ndi muswe Mwoyi mupyamupya! Nansha bu Wôwò
mwa kuvwila mu ndeke kaayi, nansha mêmè mwikale munsantu
mubunguluki wa mu malaba, anyi cinyi. Nansha bu Wôwò mwa
kuvwila mu ndeke kaayi, mêmè cîndì nkeba n’Nyuma Mwîmpè
wa bushuwa wa bwena udi pambidi paanyi mpindyewu ewu.
Ndi muswe kuMulama! Mbipiciibwe ne mêmè mwikala nende
Yêyè awu pamutu paa kwikala ne bintu byônsò bya pa buloba.
Amen! Nudi nwitabuuja anyi? Nudi nwitabuuja ne Yêyè awu udi
mwab’ewu anyi?
106 Nanku, tentekelanganaayi byanza muntu ne muntu.
Ngambilaayi cintu cikwabo kabidi cidiYe mufwanyine kwenza.
Nansha cimwe. Ikalaayi ne diitabuuja mpindyewu. Itabuujaayi
ne kwajiki.
107 Mukalenge Nzambi, Mufuki wa Maulu ne buloba,
Mfukyamukele wa Mwoyi wa Cyendeleele, ne Mufidi wa
mapà mîmpè ônsò, Nyuma Webe udi mwab’ewu munkaci mwa
dilaabangana, Mukalenge, bimweke anu bu ne nzubu ewu udi
munkaci mwa kweyela, utwa kumpala utwa paanyima. Mbwa
cinyi mudi bantu kabeenaku mwa kubyumvwa, Mukalenge?
Bakaadi—bakaadi bamane kuswikakana ne maalu a pa buloba,
ne bakwate mashika àbûngì ne maalu a kwîsùkwîsù ne
buumakane, mu mushindu wa kabaciyi mwa kuKumanya
kabidi anyi? Mukalenge Nzambi, anyishaku bwa Bukole ebu
bulenge muntu ne muntu, ne mubeedi yônsò ondopiibwe,
ngènzàmpèkààtù yônsò asungidiibwe, ne Nzambi angate
butumbi.MuDînà dyaYesuKilisto,MwânàwaNzambi,mmûndì
ndomba nanku. Amen.
108 Nudi nwitabuuja cyôcì aci anyi? Elaayi byanza muulu. Nudi
nwitabuuja dyondopiibwa dyenu anyi? Nzambi anubeneshe.
Mpindyewu ndaayaayi nukapete cyôcì aci mu mushindu
unudi biitabuuje awu, nebiikale mushindu awu. Nyewu
mmona bikeena-kumona bibwayika lwa kumutu kwa bakwabo.
Mmwômò. Bikengela ngalukile diloolo edi.
109 Wêwè kuyi mwitabuuje mpindyewu ewu to,
kwadyakwitabuujaku to. Mmwômò. Yesu wakacyenza musangu
umwe, ke bôbò kwamba ne: “Wêwè udi…Twêtù tudi bamanye
ne paalwa Maasiya, cyôcì eci ke cyatwambilaYe.” Mukaji
ngwâkamba ne: “Ndi mumanye ne Maasiya ke wênza cyôcì
aci. Kadi Wêwè udi Nganyi?”

Yêyè ne: “Mêmè ke Yêyè awu.”

110 Anu mwaba awu yêyè kuvukuta lubilu kubwela mu cimenga
wamba ne: “Lwâyi, numonaayi Muntu Udi mumanye cîmvwà ne
bîndì mwenze. Kî m’Maasiya awu anyi?”
111 Yêyè wakamba ne: “Bintu ebi nebyenzeke kabidi mu
matuku a ndekeelu. Ekeleeziya neayiishe Bulelela, Neikale
mwimanyine pa Dîyì. Neěnzè Mêyì matuma ônsò a Nzambi.
Yêyè kaakuswikakanaku ne baa pa buloba nansha. Nenku
Nêmbwelelèmwômò amuneNêngěnzè bintu bimwebimwe abi.”
112 Kadi Yêyè wakamba ne: “Bôbò nebiikale ne mutu mukole,
badibandishi, banangi baa masanka kupita Nzambi, kabayi
bakumbaja mêyì adibo bamba, basongwedyanganyi, biikale
ne cimwenekelu cya difwana dya Nzambi,” batendeleedi baa
dikema, baya mu ekeleeziya. “Biikale ne cimwenekelu cya
difwana dya Nzambi, kadi babenga kwitaba Bukole bwadi.
Watapuluka ne baa nanku awu!”
113 Nwênù, ne nuvwa mwaba kaayi wônsò mu ekeleeziya emu,
nwênù băbììkidiYèmpindyewu ewu abu, cikeena-kumona ncyeci
cyangumuku. Piikalaci—piikalaci ne civwa bulelela, cîngămbì
aci, ne mêmè paanyi nciyi mumanye bwine bwalu bwebe abu
to, elaayi byanza muulu, nansha wêwè mwikale nganyi. Mu
ekeleeziya mujima, muntu yônsò—yônsò. Mbîmpè. Nwamonu
anyi? Mêmè ncyêna mubamanye to, ncitu mwanji kubamonaku
to; kadi Nyuma Mwîmpè udi mwab’ewu ne Yêyè ngudi
mubamanye. Kanwenamwa kumonaku ne kîmmêmè anyi?
114 Teelejaayi! PiikalaYe mwa kungomekela bujitu bwa cyôcì
aci, Yêyè neangomekele Bulelela bwaDîyì, bwaluBulelelala budi
ne cya kulwa anu ku Dîyì. “Nyingalalaayi, muntu ne muntu,
ne nubatiijiibwe mu Dînà dya Yesu Kilisto, bwa dilekelediibwa
dyampekaatu yenu, nenku nenupete kupà kwaNyumaMwîmpè,
bwalu mulayi udi bwenu nwênù ne bwa bânà beenu balela, bwa
aba badi kule, mu bûngì bwônsò bwabiikila Mukalenge Nzambi
wetu abu.” Nudi nwitabuuja aci anyi? Kudi ne cya kwikala
mudimu wa dibatiiza mu katanci emu.
115 Twinyikaayi mitu yetu. Nêndombè mpaasata bwa asambile
pacidibo badilongolola bwa dibatiijiibwa apa. Ngela meeji
ne kudi mudimu wa dibatiizangna wikala mwa kwenzeka.
Mbîmpè. 

Dîyì dya bwena-cintu

Makenji ônsò tudi badilaminyine. Mukanda ewu udi mwa 
kutuuciibwa pa mabeji ne cyamu cya kwebe kumbelu bwa 
mudimu webe wêwè anyi bwa kupeeshangana, kabiyi bya 
mfranga to, bu cintu cya kutangalaja naaci Evanjeeliyo wa 
Yesu Kilisto. Mukanda ewu kawenaku mwa kusumbishiibwa, 
kuvudijiibwa bya bipitepite, kwediibwa mu cibànzà cya 
lùntàndalà, kulamiibwa mu cikàlwîlà, kukudimunyiibwa mu 
myakulu mikwabo, anyi kulombesha naawu mpetu kakuyi 
mukanda wa cishimbi-dîyì wa dikwanyishila mukufundila 
kudi Voice Of God Recordings® nansha.

Bwa kumanya maalu makwabo anyi kupeta bîngà bintu bitudi 
naabi, anyisha webeje:

